
SUĠĠERIMENTI

Il-Kumitat għall-Agrikoltura u l-Iżvilupp Rurali jistieden lill-Kumitat għall-Affarijiet 
Kostituzzjonali, bħala l-kumitat responsabbli:

– biex jinkorpora s-suġġerimenti li ġejjin fil-mozzjoni għal riżoluzzjoni tiegħu:

A. billi l-Politika Agrikola Komuni ("PAK") għandha rwol strateġiku u fundamentali fl-
iżvilupp tal-produzzjoni agrikola u ż-żoni rurali tal-Unjoni, fejn tikkostitwixxi element 
kruċjali fl-iżvilupp tal-attività agrikola; billi l-PAK hija l-aktar politika dejjiema tal-
Unjoni u li żvolġiet u għad għandha rwol primarju għall-integrazzjoni Ewropea; billi 
hija sservi bħala vettur għall-koeżjoni territorjali u tikkostitwixxi fattur rilevanti ħafna 
fil-prevenzjoni tad-depopolazzjoni rurali; billi hija msejsa fuq qafas regolatorju li 
evolva u adattat għall-isfidi ekonomiċi, soċjali u ambjentali varji li nqalgħu sa mill-
introduzzjoni tagħha; billi l-PAK għandha wkoll rwol importanti fl-appoġġ tas-sistema 
agroalimentari tal-Unjoni u fl-iżgurar tas-sigurtà u s-sostenibbiltà tal-ikel matul diversi 
żminijiet u żviluppi;

B. billi l-objettivi tal-PAK baqgħu rilevanti matul dawn l-aħħar sitt deċennji u llum huma 
aktar importanti minn qatt qabel, minħabba li fatturi bħat-tibdil fil-klima, il-pandemija 
tal-COVID-19, iż-żieda fil-prezzijiet tal-input u l-gwerra fl-Ukrajna qed ikollhom 
impatt qawwi fuq is-settur agrikolu fl-Unjoni u madwar id-dinja, u dan jagħmilha aktar 
diffiċli li jiġu ggarantiti s-sigurtà u l-affordabbiltà tal-ikel fil-futur; billi l-objettivi 
attwali tat-Trattat huma fformulati b'tali mod li dejjem ippermettew riformi tal-PAK;

C. billi l-Konferenza tressaq proposti ta' politika u miżuri li jirriflettu l-bidliet li għadda 
minnhom is-settur agrikolu u tenfasizza wħud mill-isfidi tiegħu;

1. Iqis li l-objettivi attwali tal-PAK kif imsemmija fit-Trattat dwar il-Funzjonament tal-
Unjoni Ewropea ("TFUE") ma jeħtieġu l-ebda adattament u għadhom xierqa u aktar 
importanti minn qatt qabel fid-dawl tal-impatt tal-gwerra li għaddejja fl-Ukrajna fuq is-
settur tal-ikel u l-enerġija u fuq l-ekonomija tal-Unjoni kollha kemm hi; iqis li xejn ma 
żamm milli jiżdiedu objettivi u miżuri ġodda fir-riformi suċċessivi tal-politika agrikola, 
f'konformità mat-tliet oqsma ta' sostenibbiltà: ambjentali, ekonomiku u soċjali;

2. Jipproponi li l-Artikoli 13, 39, 38, 40, 41, 42, 43 u 44 tat-TFUE, kif ukoll id-
dispożizzjonijiet li jinsabu f'dawk l-artikoli, ma jinbidlux.

